
			འཁྲབ་ན་གཟུགས་བརྙན་དེས་ཀྱང་འཁྲབ། ཁོས་མཆེ་བ་གཙིགས་ན་དེས་ཀྱང་མཆེ་བ་གཙིགས་པར་མངོན། དེ་དག་ལ་སོགས་པ་ལུས་ཀྱི་རྣམ་འགྱུར་སྣ་ཚོགས་བསྟན་ན་དེས་ཀྱང་དེ་ལྟར་བྱེད་པས་སེང་གེ་འདིས་ང་རྒྱལ་གྱིས་མ་བཞག་པར་དེའི་ནང་མཆོངས་པས་དེར་ཤི། དེས་ན་བློ་གསལ་རི་བོང་དེ་རྣམ་པར་རྒྱལ་བར་གྱུར།

			རི་བོང་ཅལ་འདྲོགས།

			སྔོན་མཚེའུ་ཞིག་གི་འགྲམ་ན་ཤིང་བིལ་བའི་ཚལ་ཡོད་པ་དེར་རི་བོང་དྲུག་གནས་ཡོད་པ་དང་། ཤིང་བིལ་བའི་ཚལ་དེ་ནས་བིལ་བ་ཞིག་མཚེའུའི་ནང་དུ་ལྷུང་བ་དང་“ཅལ་”ཟེར་བའི་སྒྲ་བྱུང་བ་དེ་རི་བོང་དྲུག་པོས་ཐོས་པས་སྐྲག་ནས་བྲོས།

			དེ་དག་བྲོས་པ་ཝ་མོ་ཞིག་གིས་མཐོང་ནས་ཁོ་ཚོར་“གང་གི་དོན་དུ་བྲོས་འགྲོ་བ་ཡིན་”ཞེས་དྲིས། དེར་ཁོ་ཚོས་“ཅལ་བྱུང་ངོ་”ཞེས་བཤད་པས་ཝ་མོ་ཡང་བྲོས།

			དེ་བཞིན་དུ་སྤྲེའུ་དང་། རི་དྭགས། ཕག། མ་ཧེ། བསེ། གླང་པོ་ཆེ། དོམ། དྲེད། གུང་། སྟག། སེང་གེ་རྣམས་ཀྱང་བྲོས་སོ།

			རི་ཞིག་གི་འཁྲིས་སུ་སེང་གེ་རལ་པ་ཅོད་པན་ལྟ་བུ་དང་ལྡན་པ་ཞིག་ཡོད་པ་དེས་སེང་གེ་སོགས་བྲོས་པ་མཐོང་ནས་“ཁྱེད་ཚོ་སྡེར་མོ་དང་མཆེ་བའི་སྟོབས་ཅན་ཡིན་ན་གང་གི་དོན་དུ་བྲོས་སམ་”ཞེས་དྲིས།

			སེང་གེས་“ཅལ་ཟེར་བ་དེ་གང་ནས་བྱུང་”ཞེས་དྲིས། དེར་ཁོ་ཚོས་“ག་ནས་བྱུང་བ་མི་ཤེས་”ཞེས་བཤད།

			སེང་གེས་“ཁྱོད་ཚོ་མ་བྲོས་ཤིག། བརྟག་དཔྱད་བྱེད་དོ། ཁྱོད་ལ་སུས་བཤད་བྱུང་ངམ་”ཞེས་དྲིས། ཁོ་ཚོས་“སྟག་གིས་བཤད་བྱུང་”ཞེས་ལན་བཏབ།

			དེ་བཞིན་དུ་ཝ་མོས་“རི་བོང་གིས་བཤད་བྱུང་”ཟེར། རི་བོང་ལ་”ཁྱོད་ལ་སུས་བཤད་བྱུང་”ཞེས་དྲིས་པའི་ལན་དུ་རི་བོང་གིས་“ང་ཚོས་འཇིགས་པ་དེ་མངོན་སུམ་དུ་མཐོང་བྱུང་། ཚུར་ཤོག་དང་། ཅལ་ཟེར་བ་དེ་ག་ནས་བྱུང་བ་བསྟན་ནོ་”ཞེས་བཤད་དེ་སེང་གེ་ཁྲིད་ནས་བིལ་བའི་ཚལ་བསྟན་ཏེ་“ཅལ་ཟེར་བ་དེ་འདི་ནས་བྱུང་ངོ་”ཞེས་བཤད་པ་དང་ཡང་ཚལ་དེ་ནས་བིལ་བ་ལྷུང་སྟེ་ཅལ་ཟེར་བ་ཞིག་བྱུང་བས་སེང་གེས་“འདི་ནི་ཅལ་མ་ཡིན་པས་མ་ཞེད་ཅིག་”ཅེས་ཟེར་རོ།

			བློ་གྲོས་ཀྱིས་བཏུལ་བ།

			ནགས་ཚལ་སྟུག་པོའི་ཁྲོད་དུ་རི་བོང་མང་པོ་ཞིག་གནས་ཡོད་པ་དེ་ཚོས་བར་ཐག་མི་རིང་བ་ན་མཚོ་ཆུང་ཆུང་ཞིག་ཡོད་པ་དེར་ཆུ་འཐུང་བ་ལ་སོགས་ཉེ་འདབས་སུ་འཁོར་ཞིང་འཚོ་བ་སྐྱེལ་བཞིན་ཡོད། ཉིན་ཞིག་དཔྱིད་ཀའི་ཚད་པས་གདུངས་པའི་གླང་པོ་ཆེའི་ཁྱུ་ཚོགས་དེར་སླེབས་ཏེ་རྫིང་བུ་དེ་བརྫིས་པ་དང་གནོད་བྱས་ཏེ་རི་བོང་རྣམས་ཀྱང་ས་དེ་ནས་ཕུད།

			དེས་ན་རི་བོང་ཐམས་ཅད་མཉམ་དུ་འཚོགས་ཏེ་གང་འདྲ་བྱེད་རྒྱུའི་ཐད་གྲོས་བསྡུར་བྱས་ཤིང་། རི་བོང་གཅིག་གིས་ང་ལ་ཐབས་ཡོད། ཁྱོད་རྣམས་ཀྱིས་ང་ཧ་ཅང་མཐོ་བའི་ཤིང་སྡོང་ཞིག་གི་རྩེར་སྐྱོལ་ཅིག་ཅེས་བཤད་པ་ལྟར་རི་བོང་ཐམས་ཅད་ཀྱིས་ཁོ་ཤིང་སྡོང་མཐོན་པོའི་རྩེར་བསྐྱལ།

			དེ་ནས་གླང་ཆེན་གྱི་ཚོགས་རྣམས་དེར་འཚོགས་པས་རི་བོང་དེས་སྐད་གསང་མཐོན་པོས་“ཝ་ཡེ། ཁྱོད་ཚོ་སྡོད་ཚུགས་ཤིག་”ཅེས་བཤད་པར་གླང་ཆེན་དེ་རྣམས་ཀྱིས་གདོང་གྱེན་དུ་ཕྱོགས་ནས་“ཁྱེད་སུ་ཡིན་”ཞེས་དྲིས།

			རི་བོང་དེས་“ང་སྐལ་ལྡན་ཟླ་བའི་བང་ཆེན་ཡིན། ཟླ་བས་ང་འདི་ཕྱོགས་སུ་ཆེད་དུ་མངགས་ནས་བཀའ་འདི་ལྟར་ཡོད་པ་སྟེ། ཁོང་གི་གྲོད་ཁོག་ལ་གནས་པའི་སྲོག་ཆགས་གཞན་དང་མི་འདྲ་བ་འདི་རྣམས་ཡུལ་དེ་ནས་ཕྱིར་འབུད་བྱས་ན་ཁྱོད་རྣམས་ལ་ཚ་ཟེར་འཕྲོས་ཏེ་སྲེག་པར་བྱེད་རྒྱུ་ཡིན་ཞེས་གསུང་གིན་གདུག་”ཅེས་བཤད་པ་དང་། ཡང་རི་བོང་དེས་གླང་ཆེན་རྣམས་ལ་སྤྲིན་གསེབ་ཏུ་མི་གསལ་བར་འོད་ཉམས་ཏེ་གནས་པའི་ཚེས་བཅུ་བཞིའི་ཟླ་བ་དེ་བསྟན་ནས་“ལྟོས་དང་། ཟླ་བ་འདི་ནི་ཁྱོད་རྣམས་ལ་ཁྲོས་ཏེ་ལྡབ་གཉིས་ཆེ་རུ་སོང་མི་འདུག་གམ། ཁྱོད་རྣམས་བསྲེགས་ནས་འཆི་བར་མ་འདོད་ན་ངའི་སྐད་ཆར་ཉོན་ཅིག ངའི་རིགས་ལ་གནོད་འཚེ་མ་བྱེད་ཅིག་”ཅེས་བཤད། དེ་ནས་གླང་ཆེན་རྣམས་ཀྱིས་གྲོས་བྱས་ཏེ་དེ་ལྟར་ཞུ་ཡི་ཡིན་ཞེས་ཁས་བླངས། རི་བོང་དེས་འོ་ན་ང་ཁྱོད་ཀྱི་མགོ་ལ་འབབ་ཀྱི་ཡིན་ཟེར་བཤད་དེ་མར་མཆོངས་ནས་སྤྲིན་དང་བྲལ་བའི་ཟླ་བ་དེ་གླང་པོ་ཆེའི་ཚོགས་ལ་བསྟན་ཏེ་“ད་ནི་སྐལ་ལྡན་ཟླ་བ་ཁྱོད་རྣམས་ལ་ཁྲོས་མི་འདུག ། ཁྱོད་རྣམས་བདེ་བར་སོང་ཞིག ། རྗེས་སུ་འདིར་སླར་ཡང་མ་ཡོང་”ཞེས་བཤད་པས་གླང་ཆེན་རྣམས་རང་རང་གི་སྡོད་གནས་སུ་བདེ་བར་སོང་བ་རེད།

			རུས་སྦལ་ས་ལ་ལྷུང་བ།

			སྔོན་རྫིང་བུ་གཅིག་ལ་རུས་སྦལ་གཅིག་དང་ངང་པ་གཉིས་གནས་ཡོད། དུས་ཤིག་ཐན་པ་བྱུང་ནས་རྫིང་བུ་དེ་བསྐམས་པས་ངང་པ་གཉིས་པོས་རུས་སྦལ་ལ་“ང་གཉིས་འདི་རུ་སྡུག་མི་བཟོད་པས་རྫིང་བུ་གཞན་ཞིག་ཏུ་འགྲོ་བ་ཡིན་”ཞེས་བཤད། དེར་རུས་སྦལ་གྱིས་“གྲོགས་པོ་ངའང་མ་བཞག་པར་ཁྲིད་རོགས་”ཞེས་བཤད།

